
MALA SIRENA 

(transformacija bajke) 

 Ovo je nepregledno morsko dno. A ovo su njegovi stanovnici: morke 

zvjezdice, školjke, korali, moćni morski kralj, njegove tri starije kćerke i najmlađa i 

najljepša kći - Morska Sirena. Tu je i sirenin prijatelj- detektiv Rak Sebastijan. Oni 

su jedna mala složna skupina. Igraju se, plivaju, skakuću, pjevaju. Naročito lijepo 

pjeva Mala Sirena. Ona ima najzanosniji glas u čitavom morskom kraljevstvu. 

 Naša bajka počinje od trenutka kada je Sirena slavila svoj 18. rođendan. Svi 

su na zabavi. Prilaze joj i daruju poklone. Na kraju prilazi njen otac, morski kralj i 

nudi kćerki poklon koji sama izabere. Uslišiće svaku njenu želju. Šta mislite – šta je 

željela Mala Sirena? Željela je da izađe na površinu mora i upozna jedan drugačiji 

svijet. Otac pristaje, ali uz dva uslova: da je prati prijatelj Rak Sebastijan i da je ne 

vidi niko od ljudi sa obale. Sirena se silno obradovala. Ona i Rak Sebastijan plivaju 

ka obali. Pratile su ih raznobojne ribice, a sa površine mora vidik je počeo da se 

širi: ugledali su nebo, ptičice, drveće, kuće, ljude. Među njima bio je i jedan 

prekrasan mladić - lijepi princ Bobi. Sirena se zaljubljuje. Svoju ljubav otkriva 

prijatelju Sebastijanu i on joj daje savjet da se sjeti očevih riječi i čuva zbližavanja 

sa ljudima. Oni joj mogu donijeti samo zlo. Ali, Sirenu ljubav nosi i ona ne zna za 

strah. Kada su se vratili na kući, na morsko dno, svi žele da čuju kako im je bilo. 

Sirena oduševljena priča o svijetu na površini mora, ali tajnu o princu znaju samo 

ona i Sebastijan. Narednog dana, ona i njen prijatelj krišom odlaze na obalu, pod 

izgovorom da idu na plivanje. Zatiču strašnu scenu. Prevrnula se lađa na kojoj je 

bio princ i on počinje da tone. Mala Sirena i rak Sebastijan spašavaju princa. Iznijeli 

su ga na obalu i kada je došao svijesti, oni u trenu zarone u more. Ali, trenutak 

prije nego što će zaplivati, Sirena se još jednom okrenula i njen se zaljubljeni 

pogled stopio sa pogledom mladog princa. Princ je tog trena donio odluku: 

oženiće se tom djevojkom koja mu je spasila život. Riješio je da je nađe ma gdje 

bila. Odluku saopštava svom ocu. On se protivi jer je već bio ugovorio brak svog 

sina i princeze iz drugog kraljevstva. Princ je danima sjedio na obali i tugovao, a 

sirena je tugovala na morskom dnu. Ni njen otac, moćni morski kralj, nije joj više 

dozvoljavao da ide na obalu. Shvatio je da se ona morala upoznati sa ljudima čim 



se toliko promijenila. Od silne tuge, sirena je izgubila glas. Nije više mogla ništa ni 

da progovori, a kakmo li da zapjeva.  Tada morski kralj naredi Raku Sebastijanu da 

mu otkrije uzrok Sirenine tuge. Kada mu je Sebastijan sve ispričao, kralj je, iako 

teška srca, pristao da pusti kćerku da ode na obalu i nađe svoga princa. U tom 

trenu, njen se glas vratio i ona je puna sreće zapjevala najljepšu ljubavnu pjesmu. 

Otac joj je obećao još jedan poklon. Darovao joj je noge kojima će moći da kroči na 

obalu i nađe među ljudima svog dragog, ali je zamolio da nikad ne zaboravi svoje 

prijatelje i rodbinu koju je ostavila na morskom dnu. 

 Na obali mora, princeza nalazi princa. Došla je upravo u momentu kada se 

on spremao na svadbu sa drugom. Svatovi su izvodili naljepše pokrete i pjevali 

najljepše pjesme, a princ je zamišljen i tužan sjedio sam na kraju svečane sale. U 

tom trenu, Sirena je zapjevala predivnu pjesmu punu tuge. Željela je da posljednji 

put zapjeva na svadbi svog princa i da se vrati na morsko dno. Ali, kada je ugledao, 

princ je presrećan dotrčao do nje i obećao joj je da joj nikad više neće dozvoliiti da 

ga ostavi i ode. Njegova radost i pjesma Male Sirene rastopili su srce prinčevog 

oca. Svadba je nastavljena, ali je mlada na njoj bila naša Sirena. Bila je to najljepša, 

najsrećnija i najvoljenija mlada. Svi su je zavoljeli zbog njenog toplog srca i njenog 

umilnog glasa. Živjeli su srećno do kraja života. Jednom godišnje ona se pretvarala 

u sirenu, odlazila na morsko dno i posjećivala svog oca, sestre i prijatelje. 

